
ᑐᓂᔭᐅᓯᒪᔪᑦ ᓄᓐᓇᕗᑦ ᐆᒪᔪᓪᓕᕐᕆᔨᕐᔪᐋᑯᓄᑦ ᑲᑎᒪᔨᖏᓄᑦ 

ᐱᔪᑎᒋᓗᒍ  

ᓄᕕᑉᐱᕆ 2018 
 
 

ᕿᑎᕐᒥᐆᑦ ᐆᒪᔪᓪᓕᕐᕆᔨᑯᑦ ᑲᑎᒪᔨᖏᑦ ᑐᓴᕐᓯᒪᔪᑦ ᐊᖑᓇᓱᒃᑎᓂᑦ (ᐊᓯᕙᕐᑎᓂᑦ) 

ᐊᓯᖑᖁᔨᓯᒪᔪᓐᓂᑦ ᓇᓐᓄᐄᑦ ᐊᐅᓚᐅᑎᖏᓂᑦ ᒫᓐᓇ ᐊᑐᕐᑕᐅᔪᓂᑦ. ᑕᒪᓐᓇ ᒫᓐᓇ ᐊᐅᓚᐅᑏᑦ 

ᐊᑐᕐᑕᕗᑦ ᓄᓐᓇᕗᒥᑦ, ᑕᐅᑐᒃᑕᑦᑎᓂᑦ ᐊᐅᓚᑎᑦᑎᐋᕐᓯᒪᓂᖓᓂᑦ ᓇᓐᓄᐄᑦ ᐊᒥᓱᖑᕐᓂᖏᑦ 

ᐱᔪᑎᒋᓗᒋᑦ ᐊᒪᓗ, ᐊᒥᓲᓂᕐᓴᓂᑦ ᓇᓐᓄᕐᕋᑕᓕᕐᕋᓗᐋᕐᐸᑕ ᓇᓐᓄᐄᑦ ᐊᒥᓲᓂᖏᑦ 

ᓱᖁᓯᓗᐊᔮᖏᓐᓇᓱᒋᔭᕗᑦ.  
 

ᑕᐃᒃᓱᒪᓐᓂᑦ, ᐃᓐᓇᕐᕆᓚᐆᕐᑕᕗᑦ ᐊᖑᓇᓱᒃᐸᒃᑎᓗᒋᑦ, ᓇᓄᒃᑐᖃᕈᖕᓇᓗᐋᕐᓚᐅᖏᑐᑦ ᐊᒪᓗ 

ᑲᑯᑎᑯᒪᕐᕆᐋᓗᒃ ᓇᓐᓄᒃᑐᖃᕐᐸᒃᖢᓂ. ᐅᑉᓗᒥᐆᔪᖅ, ᓇᓄᖃᓗᐋᓕᕐᓂᑉᑎᓄᑦ ᐱᕈᔭᖃᕐᓂᕐ 

ᐊᔪᕐᓇᕐᓯᔪᖅ ᐊᐅᔭᑯᑦ ᐅᑭᐅᖑᕐᐸᑦ ᐊᐃᓐᓂᐋᕐᑕᑉᑎᓐᓂᑦ ᓇᓄᕐᓂᑦ ᓄᖑᑕᐅᓯᒪᓕᕐᓂᐋᕐᒪᑦ. 

ᐊᐅᔭᑯᓘᓐᓂᑦ ᓯᓂᒃᑕᕐᓂᕐ ᓴᐱᕐᓇᕐᓯᔪᖅ ᓇᓄᖃᓗᐋᓕᕐᓂᖓᓄᑦ.    
 

ᐅᑉᓗᒥ ᓇᓄᕐᓯᐆᕐᐸᒃᑐᒍᑦ ᒪᓕᒐᖃᕐᖢᑦᑕ, ᐊᖑᔪᐋᕐᓂᑦ ᐊᒥᓲᓐᓂᕐᓴᓂ ᓇᓐᓄᒐᓱᒃᐸᒃᖢᑕ ᐊᒪᓗ 

ᑕᔭᕐᓂᑦ (ᐊᕐᓇᓂᑦ) ᐊᒥᓲᖏᓂᒃᓴᓂᑦ ᐱᖁᔭᐅᓗᑕ. ᑕᒪᓐᓇ ᐊᑐᕐᕋᓱᒃᖢᒍ ᑕᒪᕐᓇᕐᑐᖅ ᐱᔪᑎᒋᓗᒍ, 

ᑕᔭᕐᓂᑦ (ᐊᕐᓇᓂᑦ) ᐃᓚᖓᕐᑎᕐᕆᓗᐋᕐᕈᑉᑕ, ᓇᓐᓄᑲᓐᓂᕐᕋᔭᓚᐆᕐᑕᕗᑦ ᐊᓯᐆᕐᕋᑕᕐᒪᑕ, 

ᐊᑕᐅᓯᕐᒥᓘᓐᓃᑦ ᐊᓐᓂᒎᑎᒍᑉᑕ ᐃᓚᖓᕐᕕᐆᕐᓂᐋᕐᑐᑦ ᐊᕐᕌᒐᒧᑦ ᓇᓐᓄᒃᑕᕐᕆᓇᔭᓚᐆᕐᑕᑉᑎᓂᑦ. 

ᑕᐃᒪᓗ, ᐅᑎᕐᑎᑦᑐᓐᓇᕈᑉᑎᒍᑦ ᓇᓄᒐᒃᓴᕗᑦ ᐊᑐᕐᕈᖕᓇᓯᓂᕈᑉᑎᒍᑦ ᐊᕐᕌᒍᒧᑦ, 

ᐆᒪᔪᓪᓕᕐᕆᔨᐊᓛᑯᓄᑦ ᐊᓯᐋᓂᑦ ᓄᓐᓇᓖᑦ ᓇᓄᒐᒃᓴᖏᑦᑕ ᐊᑐᓚᐅᖏᑕᖏᓂᑦ ᑐᒃᓯᕐᕋᓕᕐᓂᐋᕐᑐᒍᑦ 

ᓇᓐᓄᕕᒋᔪᖕᓇᕐᑕᕗᑦ ᐊᑕᐅᓯᐆᒃᐸᑦ. ᑕᒪᑯᐋᑦ ᐊᖑᓐᓇᓱᒃᑎᒋᕙᒃᑕᕗᑦ ᑕᒪᑲᓐᓂᖓᑦ ᒪᓕᒐᕐᓂᑦ 

ᐊᑐᖁᖏᑲᓗᐋᓕᕐᑕᕗᑦ ᐊᑕᐅᓯᕐᒥᑦ ᑕᔭᕐᒥᑦ ᐊᓂᒎᑎᓯᒪᑐᐃᓇᕐᑎᓗᑕ. ᐱᔪᑎᒋᓗᐋᕐᖢᒍ 

ᐆᒪᔪᓪᓕᕐᕆᔨᐊᓛᑯᑦ ᑐᒃᓯᕐᕋᕐᕕᐅᓂᐋᕐᑎᓗᒋᑦ ᐊᓯᐋᓂᑦ ᓄᓐᓇᓖᑦ. 
 

ᑕᒪᑯᐋᑦᑕᐆᑦ ᓈᒻᒥᐊᕐᕇᑦ ᓇᓄᒃᕕᐅᒑᖓᑕ, ᐆᒪᔪᓪᓕᕐᕆᔨᑯᑦ ᑲᕙᒪᑯᓂᖔᕐᑐᑦ, ᐊᕙᑎᓪᓕᕐᕆᔨᑯᓐᓂᑦ 

ᐊᐱᕐᓱᓕᕐᕋᑕᕐᑐᑦ. ᐃᓐᓄᐄᑦ ᐊᑉᐱᕐᓱᕐᑕᐅᓂᕐᒧᑦ ᐊᑕᕐᕋᑕᖏᑲᓗᐋᕐᒪᑦᑕ ᐊᖑᓇᓱᑐᐄᓐᓇᕐᑐᓗᒋᑦ 

ᑕᐃᒪᓕ ᐱᕋᔭᒃᑎᖑᕐᑑᔮᓕᕐᖢᑎᒃ. ᑕᒪᓐᓇ ᑕᑯᓯᒪᔪᒍᑦ ᐃᓅᓯᕐᒥᓂᑦ ᐊᓯᐆᔨᓯᒪᓂᖏᑦ ᐊᒪᓗ 

ᐱᖁᓯᑐᖃᕐᒥᓐᓂᑦ ᐊᓯᐅᔨᓯᒪᓗᑎᒃᑕᐆᑦ. ᐃᓐᓄᒃ ᐃᖃᕐᑐᕐᑕᐅᓂᐋᕐᑎᓗᒍ ᐃᓱᒫᓗᒍᖕᓇᕐᒪᑦ 

ᐃᖃᕐᑐᕐᑕᐅᓚᐆᕐᓯᒪᖏᑯᓂ, ᐊᒪᓗ ᐃᖃᕐᑐᐃᔨᒥᑦ ᐃᑲᔪᕐᑎᒋᓂᐋᕐᑕᒥᓂᓗ ᐊᑭᕐᕋᕆᔭᖓᓐᓂᓗ 

ᑕᐅᑐᒃᓗᓐᓂᒋᑦ ᓇᓐᓄᑐᐄᓐᓇᕐᑎᓗᒍ.  ᐆᒪᔪᓪᓕᕐᕆᔨᐊᓛᑯᑦᑕᐆᖅ ᑕᒪᑐᒧᖓᑦ ᐊᒃᑐᕐᑕᐅᓯᒪᕐᕋᑕᒥᔪᑦ 

ᑕᐃᒪᓐᓇᐃᑐᖃᕌᖓ. ᑕᒪᓐᓇ ᐊᓯᖑᕐᕆᐋᖃᓕᕐᕋᓗᐋᕐᒪᑦ ᐅᒃᐱᕐᕈᓱᑲᒃᑕ ᐃᓐᓅᓗᑕ ᐊᖏᓐᓂᕐᓴᒥᑦ 

ᑐᓐᓂᔭᐅᓯᒪᔭᕐᕆᐊᖃᕐᕋᓗᐋᕋᑕ, ᐃᓐᓄᓂᕗᓗ ᐊᒪᓗ ᖃᐅᔨᒪᔭᑦᑎᓐᓂᑦ ᐊᑦᑐᕐᕆᐋᖃᕐᕋᑉᑕ. 

ᐅᖃᕐᔪᐋᕐᕋᓱᑲᓗᐋᕐᑐᖓ ᑐᓴᕐᑕᐅᔪᒪᓗᑕᓗ ᐃᓐᓄᕐᑎᒍᑦ ᑕᒪᓐᓇ ᐊᓯᖑᕐᕆᐋᖃᓕᕐᑐᖅ. ᐊᓯᐋᒍᑦ 

ᐊᖁᑎᖃᕐᕋᓗᐊᕐᒪᑦ ᑕᒪᑯᓐᓂᖓᑦ ᓇᓐᓄᒃᑐᖃᕐᕌᖓᑦ ᓈᒥᐋᕐᕇᖕᓂᑦ, ᓯᕗᓕᕐᕆᔭᑉᑎᓂᑦ 

ᐊᑐᕐᑖᐅᓚᐆᕐᕋᓗᐋᕐᒪᑦ ᐊᐅᓚᔪᑏᑦ ᐆᒪᔪᕐᓄᑦ ᐊᑐᕐᓂᐊᓵᕐᑎᓗᒋᑦ ᐊᒪᓗ ᓇᓐᓄᐄᑦ 

ᓄᖑᐸᓕᐋᓚᐅᖏᑲᓗᐋᕐᒪᑕ.   
 

ᓇᓐᓄᐄᑦ ᓄᓐᓇᕐᔪᐋᓕᒫᓐᓂᑦ ᐊᖏᔫᑎᓗᒍ ᐱᒪᕐᕆᒋᔭᐆᖕᒪᑦ ᐊᒪᓗ ᐅᑭᐆᕐᑕᕐᑐᒥᑦ ᓯᑯᑐᖃᐄᑦ 

ᓄᖑᐸᑕ ᓇᓐᓄᐄᑦ ᓄᖑᓐᓂᐋᕐᕋᓱᒋᔭᐆᖕᒪᑦᑕ. ᐃᓐᓅᓗᑦᑕ ᐅᒃᐱᕐᕈᓱᒃᖢᑕ, ᖃᐅᔨᒪᓗᑕᓗ ᑕᒪᓐᓇ 

ᓇᓐᓄᖃᕐᕈᖕᓇᐄᕐᓂ ᐊᑐᕐᓂᐋᖏᒪᑦ. ᑕᑯᓯᒪᓗᑕᓗ ᐊᐅᔭᑯᑦ ᓇᓐᓄᐄᑦ ᖁᐄᒃᑎᕐᕋᑕᕐᒪᑕᑦ. ᑕᒪᓐᓇ 

ᖃᐅᔨᒪᔭᐅᒋᐋᖃᕐᕋᓗᐋᕐᒪᑦ ᐆᒃᑑᑕᐅᓗᓐᓂᓗ ᓇᓐᑎᕐᕈᖕᓇᓂᖏᑦ ᐃᒪᐄᓐᓇᒥᑦ ᑕᕐᕆᐆᕐᒥᑦ. 

ᐃᓐᓄᐄᑦ ᖃᐅᔨᒪᔭᑐᖃᖏᑦ ᐊᑦᑐᕐᖢᒍ ᑕᒪᓐᓇ ᑐᓴᐅᒪᔪᑎᒋᓗᑎᕗ ᐊᒪᓗ ᖃᐅᔨᒪᔪᑎᒋᓗᑎᒍᓗ. 

ᓇᓐᓄᐄᑦᑕᐆᕐ ᖃᐅᔨᒪᔭᕗᑦ ᐃᓐᓅᓗᑕ ᐅᑭᐆᕐᑕᕐᑐᖅ ᐊᓯᖑᕐᐸᑦ ᐊᔪᖏᓐᓇᓱᒋᔭᕗᑦ 

ᐊᑐᕐᕆᐋᖃᕐᑕᒥᓐᓂᑦ. ᖃᐅᔨᒪᓪᓗᑕᓗ ᓴᐱᕐᓇᑐᑯᑦ ᐅᑭᐆᑯᑦ ᐊᓐᓂᒍᐄᔪᖕᓇᕐᓂᖏᑦ.   
 

ᑕᒪᓐᓇᑕᐆᕐ ᐃᓯᒪᒋᔭᐅᖁᔭᕗᑦ ᐃᓐᓅᓗᑕ ᑕᕐᕆᔭᐆᑎᑯᑦ ᐊᔨᓕᐆᕐᓯᒪᔭᐅᑎᓗᒋᑦ, ᐅᖃᐆᓯᐅᕙᖕᒪᑕ 

ᐃᓐᓄᐄᑦ ᐊᒥᓱᑦ ᑕᑯᓐᓂᐋᕐᑎᓗᒋᑦ ᐊᒪᓗ ᐅᖃᓪᓕᒫᕐᓂᐋᕐᑎᓗᒋᓗ ᐊᔨᓕᐆᕐᑕᐅᓯᒪᓐᓂᖏᑦ 

ᒪᓕᒃᖢᒋᑦ. ᐅᓐᓂᑳᕐᑐᑦ ᑕᐆᑐᒃᐸᖕᒪᑦᑕ ᓯᑯᖃᕈᐃᕐᕌᖓᑦ ᐊᐅᔭᑯᑦ ᐊᒪᓗ ᐅᑭᐋᒃᓵᑯᑦ 

ᓯᑯᓐᓇᓵᓕᕐᕌᖓᑦ ᓇᓐᑎᕐᓂᑦ ᐊᔪᓕᕐᓂᕐᕋᕐᑕᐅᕙᖕᒪᑦᑕ, ᑕᒪᓐᓇ ᐃᓐᓅᓗᓂ ᑐᓴᕐᖢᒍ 

ᓂᖓᖕᓇᕐᕋᑕᕐᑐᖅ ᐃᓱᒪᑯᑦ ᐅᓐᓇ ᐱᔪᑎᒋᓗᒍ. ᐱᖁᑎᖃᖏᓇᑉᑕ ᑭᐅᔪᑎᒋᔪᖕᓇᕐᑕᑉᑎᓐᓂᒃ 

ᐅᖃᐆᓯᐆᔪᑦ ᐅᓐᓂᐆᕐᑕᐅᓯᒪᑎᓗᒋᑦ; ᑕᒪᑯᐋᑦ ᑕᕐᕆᔭᐅᑎᑯᑦ ᐱᓐᓇᕐᕆᔭᐅᔪᑦ 

ᐅᖃᒪᖃᑎᒋᔪᖕᓇᖏᓇᑉᑎᒍᑦ, ᐃᖏᑏᓗ ᐊᒪᓗ ᐊᓯᖏ ᐱᓐᓇᕐᕆᔭᐅᔪᑦ ᑕᒪᑯᓂᖓᑦ 

ᐅᓂᒃᑳᕐᑕᖏᓂᑦ ᐅᓐᓂᐆᕐᓯᒪᔪᓐᓂᑦ. ᐅᖃᕐᕋᓗᐋᕐᑎᓗᑕ ᐃᓅᓗᑦᑕ, ᓇᓐᓄᐄᑦ ᓄᖑᓕᖏᑐᑦ ᐊᒪᓗ 

ᐊᒥᓱᖑᕐᐸᓪᓕᐋᓗᑎᒃ ᑐᓴᕐᑕᐅᔫᔮᕈᖕᓇᖏᓇᑉᑕ. ᖃᐃᔨᒪᒐᓗᐋᕐᑎᓗᑕ ᐃᓐᓄᐄᒃ ᖃᐅᔨᒪᔭᑐᖃᖏᑦ 

ᒪᓕᒃᖢᒍ.   
 

ᑕᒪᓐᓇ ᐊᓯᖑᕐᕆᐋᖃᓕᕐᕋᓗᐋᕐᒪᑦ ᐊᐅᓚᐅᑎᒋᔭᐅᔪᑦ ᓄᓐᓇᕗᒥᑦ ᐃᓐᓄᐄᑦ ᐅᑭᐆᕐᓄᑦ ᐊᒥᓱᓐᓄ 

ᓇᓄᓐᐸᑲᓗᐋᕐᒪᑕ ᑎᑎᕐᕋᕐᓯᒪᔪᓐᓂᑦ ᐊᑐᖏᑲᓗᐋᕐᑎᓗᒋᑦ ᐊᐅᓚᐅᑎᓂᑦ. ᖃᐅᔨᒪᒐᓗᐋᕐᑎᓗᑕ 

ᐊᒪᓗ ᑐᑭᓯᐆᒪᓗᑕᓗ ᑕᒪᑯᓂᖓ ᑭᓯᐋᓐᓂ ᖃᐅᔨᓴᕐᑏᑦ ᐊᒪᓗ ᐊᑐᕐᐸᕐᑕᖏᑦ ᓈᓴᐃᑎᓗᒋᑦ 

ᐊᑐᕐᑕᐅᓂᕐᓴᐆᓕᕐᒪᑦ ᐅᑉᓗᒥᐆᔪᖅ ᐊᐅᓚᐅᑏᑦ ᐊᑐᕐᑕᐅᑎᓗᒋᑦ. ᑕᒪᑯᐋᑦ ᓈᓴᐃᔨᓂᑦ 

ᖃᐅᔨᓴᕐᑎᓐᓂᑦ ᐊᑐᕐᑕᐅᔪᑦ ᑐᕐᕌᖓᑎᑎᓗᐋᕐᕋᑕᕐᒪᑦᑕ ᐊᑐᓕᖏᑐᓂᑦ ᐊᒪᓗ ᐃᓐᓄᐄᑦ 

ᖃᐅᔨᒪᔭᑐᖃᖏᓐᓂᑦ ᐅᖃᕐᓯᒪᕋᑕᖏᒪᑕ. ᐃᓐᓄᐄᑦ ᐱᕕᒃᓴᖃᕐᓂᕐᓴᐅᓕᖃᕐᕋᓗᐋᕐᒪᑕ ᓇᓐᓄᐄᑦ 

ᐱᔪᑎᒋᓗᒋᑦ. ᐱᕕᒃᓴᕗᑦ ᒫᓐᓇᐆᓕᕐᒪᑦ ᐃᓄᖁᑎᕗᑦ ᑕᐅᑐᒃᖢᑎᒍᑦ.  
 

ᖁᔭᓐᓇᒦᑦᑐᖓ ᕿᑎᕐᒥᐆᑦ ᐆᒪᔪᓪᓕᕐᕆᔨᑯᑦ ᑲᑎᒪᔨᖏᑦ ᐅᖃᓚᕕᖃᕐᑎᑦᑕᐆᖕᒪᑦᑕ ᓄᓐᓇᕗ 

ᐆᒪᔪᓪᓕᕐᕆᔨᕐᔪᐋᑯᑦ ᐃᓐᓄᓕᒫᓐᓂᑦ ᓈᓚᒃᑎᑎᓗᒋᑦ. ᐅᖃᓚᒍᖕᓇᕐᑐᖓ ᐊᓯᓱᓐᓂ ᑭᓯᐋᓂᑦ ᐊᓯᖏᑦ 

ᐅᖃᓚᒍᒪᔪᑦ ᐊᒥᓲᖕᒪᑕ.  
 
 

ᔫ ᐋᓯᕙᒃ 

ᐃᒃᓯᕙᐆᑦᑕᖅ 

ᕿᑎᕐᒥᐆᑦ ᐆᒪᔪᓪᓕᕐᕆᔨᑯᑦ ᑲᑎᒪᔨᖏᑦ 


